
um rannsókn á hagkvæmustu lausn raforkumála i Vesturlandskjördæmi.

Flm.: Alexander Stefánsson.

Alþingi ályktar að skora á ríkisstjórnina að láta framkvæma sem aUra fyrst í
samráði við samtök sveitarfélaga á Vesturlandi ýtarlega rannsókn á hagkvæmustu
lausn raforkumála í Vesturlandskjördæmi í heild, sem miðast við að tryggja þess-
um landshluta nægjanlega raforku, þar með talið til atvinnuuppbyggingar, svo sem
í iðnaði, og til upphitunar húsa.

Verði í þessari rannsókn leitazt við að finna leiðir til lækkunar á verði raforku,
svo að það verði sambærilegt við það, sem lægst er á öðrum veitusvæðum í landinu.

Greinargerð.
Á ársfundi samtaka sveitarfélaga á Vesturlandi 7. nóv. 1971 voru raforkumál

Vesturlands til umræðu. Var samþykkt, að samtökin beittu sér fyrir því, að fram
færi athugun á hagkvæmustu lausn raforkumála Vesturlandskjördæmis í heild. Hefur
stjórn samtakanna, samkv. ákvörðun fundarins, skipað 5 manna nefnd í héraði til
athugunar þessa máls.

Þörfin fyrir samræmdar aðgerðir til þess að tryggja raforkuþörf Vesturlands
er brýn, - orkuþörf á þessu landssvæði er mikil og fer vaxandi.

Raforku er dreift um þetta svæði af Rafmagnsveitum ríkisins og Andakílsár-
virkjun, sem er héraðsveita. Sölusvæði hennar er Akranes, Borgarnes og Hvann-
eyri, - auk þess fær Andakílsárvirkjun um streng yfir Hvalfjörð rafmagn frá Raf-
magnsveitum ríkisins, sem að mestu er selt til Sementsverksmiðjunnar gegnum Raf-
veitu Akraness, en rafveitur ríkisins fá aftur rafmagn frá Andakílsárvirkjun til
dreifingar i sveitir á sama svæði. - Þörfin fyrir nýjar virkjunarframkvæmdir í
sambandi við Andakílsárvirkjun er mjög aðkallandi.

Á öllu vestur svæði kjördæmisins, þ. e. Snæfellsnes- og Dalasýslu, er aðeins ein
vatnsaflsstöð. Rjúkandavirkjun í Fossá við Ólafsvík. sem aðeins er 840 kw. Hins
vegar eru þrjár dísilstöðvar á svæðinu, samtals 2470 kw.: í Olafsvík 1200 kw.,
Stykkishólmi 690 kw., Búðardal 495 kw., en Saurbæjarhreppur í Dalasýslu fær
rafmagn frá Þyrilsvallavírkjun í Steingrímsfirði.

Augljóst er, að ekki getur verið hagkvæmt né lausn til frambúðar að reka svo
margar dísilstöðvar til raforkuframleiðslu. Auk þessa vantar enn rafmagn frá sam-
veitu til 140 sveitabýla á Vesturlandi, þar af eru 35 býli algjörlega án rafmagns.

Verð á rafmagni er mjög mishátt í kjördæminu. íbúar á orkusölusvæði Raf-
magnsveitna ríkisins greiða hæsta raforkuverð á landinu, en raforkuverð frá Anda-
kílsárvirkjun er talsvert lægra. Hefur sú virkjun haft stórkostlega þýðingu fyrir
íbúa svæðisins, sem ávallt hafa fengið raforku á hagstæðu verði.

Sameiginlegt vandamál á öllu svæðinu er skortur á raforku. Margar hugmyndir
og ráðagerðir eru uppi um raforkumál Vesturlands, svo sem virkjun við Kljáfoss í
Borgarfirði, virkjun við Hraunsfjarðarvatn á Snæfellsnesi, sbr. þingsályktunartillögu
frá 4. þm. Vesturlands á þskj. 341, svo og samtenging með línu frá Landsvirkjun.

Af framangreindu má ljóst vera, að nauðsyn ber til, að fram fari ýtarleg
rannsókn á hagkvæmustu lausn raforkumála Vesturlandskjördæmis í heild með það
markmið fyrst og fremst að tryggja nægjanlega raforku á hagstæðu verði fyrir
íbúa Vesturlands í nútíð og framtíð.


